
 
 

VENDIM  

 

 

Data e miratimit: 16 mars 2012 

 

Lënda nr. 346/09 

 

Javorka MILIQEVIQ 

 

kundër 

 

UNMIK-ut   

 

 

Paneli këshillëdhënës për të drejta të njeriut, në seancën e mbajtur më 16 mars 2012, 

në praninë e anëtarëve vijues:  

 

z. Marek NOWICKI, kryesues 

z. Paul LEMMENS  

znj. Christine CHINKIN 

 

Të ndihmuar nga: 

z. Andrey ANTONOV, zyrtar ekzekutiv 

 

Pas konsiderimit të ankesës së lartpërmendur, të parashtruar në pajtim me nenin 1.2 të 

Rregullores së UNMIK-ut nr. 2006/12 për themelimin e Panelit këshillëdhënës për të drejta të 

njeriut, të datës 23 mars 2006, 

 

Pas shqyrtimit, vendosë si në vijim:  

 

 

I. PROCEDURA PARA PANELIT 

 

1. Ankesa është parashtruar dhe regjistruar më 15 dhjetor 2009.     

 

2. Më 9 janar 2012, Paneli kërkoi informata shtesë nga Agjencia Kosovare e Pronës. Më 11 

janar 2012, Paneli pranoi informatën e kërkuar.       

 

3. Më 9 janar 2012 Paneli kërkoi informata shtesë nga ankuesja. Përkundër deklarimit se 

këto informata do të dërgohen, të njëjtat nuk janë pranuar.         

 

 

II. FAKTET 

4. Ankuesja është ish-banore e Kosovës që aktualisht jeton në Serbi. Ajo deklaron se në 

gusht të vitit 1999 ajo doli nga prona e saj në komunën e Gjilanit për arsye të sigurisë.    

 

5. Po ashtu, ajo thotë se ka qenë e kërcënuar nga një individ që kishte uzurpuar pronën e saj 

në Gjilan dhe se është detyruar t’ia shet atij me një çmim të pafavorshëm dhe të ulët. Ajo 

deklaron se uzurpuesi më pastaj ka falsifikuar kushtet e kontratës, duke mos paguar as 

çmimin e zvogëluar, të cekur në kontratë.   

 

6. Më 26 mars 2002, ankuesja ka parashtruar ankesë në Drejtorinë pronësore-banesore, duke 

kërkuar riposedimin e pronës në Gjilan, nga e cila kishte dalë. Më 30 prill 2005, 

Komisioni për kërkesa pronësore-banesore, kishte konstatuar se ankuesja e kishte shitur 

pronën e saj, dhe se në fakt ajo kërkonte ndryshimin e marrëveshjes për shitje. Komisioni 

e hodhi poshtë kërkesëpadinë e saj për shkak se ishte jashtë juridiksionit të tij, duke ia 

referuar kërkesëpadinë gjykatës kompetente.      

 

7. Djali i ankueses pretendon se ka parashtruar padi private në gjykatën kompetente në 

Gjilan lidhur me uzurpimin e pronës së ankueses, por ai nuk ia ka dhënë Panelit dëshminë 

e dokumentuar për një gjë të tillë.    

 

 

III. ANKESA  

 

8. Ankuesja kërkon nga Paneli që t’i ndihmojë në kthimin e të drejtave të saj pronësore, për 

të cilat ajo thotë se janë shkelur me rastin e shitjes së pronës nën presion.     

 

 

IV. LIGJI  

 

9. Para se të merret parasysh lënda lidhur me bazueshmërinë e saj, Paneli duhet të vendosë 

nëse duhet të pranohet lënda, duke marrë parasysh kriteret e pranueshmërisë, të paraqitura 

në nenet 1, 2 dhe 3 të Rregullores së UNMIK-ut nr. 2006/12.    

 

10. Në pajtim me nenin 3.3 të Rregullores, Paneli shpall të papranueshme cilëndo ankesë, të 

cilën e konsideron në mospërputhje me të drejtat e njeriut, të parapara në instrumentet për 

mbrojtjen e të drejtave të njeriut brenda juridiksionit të Panelit apo të cilat i konsideron si 

të pabaza.       

 

11. Paneli konstaton se ankuesja ankohet për veprat apo lëshimet që i atribuohen personit, me 

të cilin ajo ka hyrë në marrëveshje për shitje. Nga ana tjetër, ankuesja nuk jep të hollësi 

apo informata, të cilat do t’ia mundësonin Panelit që të vlerësojë nëse ka ndodhur shkelja 

e të drejtave të njeriut, e cila do të mund t’i atribuohej UNMIK-ut.      

 

12. Në këto rrethana, Paneli konsideron se ankesa nuk është e mbështetur në fakte dhe se 

rrjedhimisht është e pabazuar.    

 

 

 

 

PËR KËTO ARSYE, 

 

Paneli, njëzëri, 

- SHPALL ANKESËN SI TË PAPRANUESHME 

 

 

 

 

 

Andrey Antonov        Marek NOWICKI 

Zyrtar  ekzekutive       Kryesues 

   

              
      

 


